
Que é o acollemento familiar?
É un recurso de protección temporal e revogable, orientado ao coidado de nenos, 
nenas ou adolescentes que se atopan privados dunha adecuada atención pola 
súa familia (aínda que sexa circunstancialmente) e consiste en confiar o seu 
coidado a unha persoa ou familia que reúna as condicións persoais, educativas 
e materiais necesarias para proporcionarlle unha vida familiar na que crecer, 
aprender e recibir o agarimo que axude a compensar e reparar os danos vividos. 
 
Na Lei 26/2015 do Sistema de Protección á Infancia e a Adolescencia e no 
marco lexislativo da Comunidade Autónoma, recoñécese a figura do Acollemento 
Familiar como un recurso de protección á infancia. No artigo 173 do Código Civil 
sinálase que o acollemento familiar produce a plena participación do menor na 
vida da familia e impón a obrigación de velar por el/ela, telo na súa compañía, 
alimentalo, educalo e procurarlle unha formación integral.

O acollemento familiar non é unha adopción, é moi importante non confundir 
estas medidas. Na adopción intégrase ao menor nunha nova familia que substitúe 
á de orixe, mentres que o acollemento é unha situación de apoio temporal cun 
comezo e un final. Ademais, as persoas acolledoras terán a obriga de facilitar, 
sempre que sexa posible e beneficioso, os contactos dos nenos e nenas coa 
súa familia.

Programa de Familias Acolledoras
O seu obxectivo xeral é proporcionar unha atención temporal 
nun ambiente familiar alleo á súa familia de orixe a nenos, nenas e 
adolescentes que estean baixo a tutela ou a garda administrativa da Xunta de 
Galicia.

Esta é Clara, unha adolescente
INDEPENDENTE e IMPULSIVA
que necesita unha familia acolledora.

Os nenos e as nenas
Os verdadeiros protagonistas no acollemento familiar son os nenos e as nenas. 
Esta medida é posible para todos os menores de idade: desde bebés ata 
adolescentes de 17 anos, que se atopan nunha situación de desprotección e que 
teñen que ser separados temporalmente das súas familias.

Sabías que preto de ti hai nenos e nenas que agora mesmo 
non poden estar no seu fogar?

Cando nin os avós nin outros familiares poden quedar con eles ese tempo e 
pasan á tutela ou garda da Administración autonómica, os profesionais do Servizo 
de Protección de Menores teñen dúas alternativas:
 
O acollemento residencial: ingreso do neno ou nena nun centro de menores 
para o seu coidado por educadores.

O acollemento en familia allea: incorporación a unha familia que lle proporcione 
os coidados e unha referencia de agarimo para o futuro.

Beneficios da medida para os nenos e as nenas

Os nenos, nenas e adolescentes en acollemento familiar reciben unha atención 
individualizada que lles permite crear vínculos positivos, construír outras formas 
de relación, aprender pautas educativas e habilidades da vida diaria, facilitando as 
súas relacións sociais e creando expectativas de futuro.

Mentres dure o acollemento os nenos e nenas reciben a protección e agarimo de 
persoas coma ti, que contribúen a que cando sexan persoas adultas vivan a súa vida 
con plenitude e lembren a súa historia con naturalidade.

Contactos durante o acollemento coa súa familia

As familias dos nenos, nenas e adolescentes, son familias que atravesan unha 
situación de crise ou dificultade que lles impide atendelos correctamente durante 
un tempo.

O obxectivo final do acollemento é o retorno do menor de idade coa súa familia, unha 
vez que esta supere as dificultades. Por tanto, para que non se perdan os vínculos 
afectivos, durante o acollemento existen contactos entre o neno ou nena e a súa 
familia.

A periodicidade e duración dos contactos presenciais, telefónicos ou por  
vídeochamada determinaranse dependendo de cada caso e segundo a 
evolución da familia de orixe, intensificándose estes cando se considere que 
a reunificación familiar está próxima. Serán organizados polos profesionais da Xunta 
de Galicia e Cruz Vermella.

 “O neno, para o pleno e harmonioso desenvolvemento da súa 
personalidade, debe crecer no seo da familia, nun ambiente

de felicidade, amor e comprensión“. 

Dereitos da Infancia – Nacións Unidas, 20 de novembro de 1989.

Belén, Marta e o seu fillo AKEEM 
son familia acolledora. 

As familias acolledoras
Ofrecen de xeito solidario o seu fogar a nenos, nenas e adolescentes baixo unha 
medida de protección e teñen como misión proporcionarlles coidados, seguridade, 
educación e o agarimo que necesitan mentres se solucionan as circunstancias que 
lles impiden vivir coa súa familia.

Que familias poden ser acolledoras?

Calquera persoa ou parella con independencia do seu estado civil, da súa identidade 
e orientación sexual, da existencia ou non de fillos e fillas, da condición social e das 
ideoloxías ou crenzas.

O perfil das familias acolledoras é moi variado, sendo a característica 
máis importante o compromiso coa infancia. Requírese vontade de acoller 
e dispoñer da capacidade necesaria para cubrir as necesidades físicas, psicolóxicas, 
afectivas e sociais dos nenos e nenas.

Que características hai que cumprir para ser acolledores?

Ter estabilidade emocional, familiar e económica.

Dispoñer da capacidade para cubrir as necesidades dos nenos e nenas e ausencia
de enfermidades físicas ou psíquicas que poidan interferir no seu  coidado.

Manter unha actitude de respecto, aceptación e confidencialidade das características
e a historia vital dos nenos e nenas e as súas familias de orixe.

Ter capacidade de colaboración con todas as partes implicadas nun acollemento.

Ausencia de finalidade adoptiva.

 
	



Mario é familia acolledora.

Hai IRMÁNS que, como Teo e Paula, 
precisan dunha familia acolledora.

O proceso para acoller
As persoas que se ofrecen para o acollemento pasan por un proceso de información, 
formación, reflexión e valoración, ata chegar a constituírse como familia acolledora.

Paso 1 | Asistir a unha sesión informativa
Cruz Vermella organiza cada mes sesións informativas explicando que é o 
acollemento familiar. Nestas sesións as persoas poden preguntar, aclarar dúbidas e 
reflexionar ata ter claro en que consiste o acollemento.

Paso 2 | Formación inicial e presentación da solicitude
É obrigatorio realizar un curso de formación básica en acollemento familiar de 12 
horas de duración. Transcorrido 1 mes dende a formación presentarase solicitude 
mediante o anexo I (procedemento BS401G) acompañado da documentación 
requerida. Descarga aquí a túa solicitude:

Paso 3 | Valoración da adecuación como familia acolledora
Será realizada por técnicos especializados na materia, mediante entrevistas, 
cuestionarios e visita domiciliaria. É necesario coñecer en profundidade a situación 
da unidade familiar e a súa capacidade para atender as necesidades dos nenos, 
nenas e adolescentes que precisan dun acollemento.

Paso 4 | Formación continua
Unha vez obtida a idoneidade como familia acolledora ofertarase 
formación continua na que haberá que participar activamente
para poder dar respostas eficaces ás necesidades dos nenos
e nenas acollidos.

8



Aspectos clave no acollemento 
en familia allea

A procura do interese superior do menor, para dar a resposta máis axustada 
a cada neno, nena e adolescente que coa súa historia persoal e familiar terá unha 
situación única e especial. 

O contacto coa familia dos nenos e nenas. O obxectivo final de calquera 
acollemento familiar é o retorno do menor coa súa familia, unha vez que foron 
superadas as situacións que determinaron a separación. Por tanto, durante o 
acollemento existen contactos (visitas, chamadas, etc.) entre os nenos, nenas e as 
súas familias, para que non se perdan os vínculos afectivos. 

A temporalidade. Todos os acollementos familiares teñen unha duración 
determinada en función das necesidades e da problemática que motivou a saída do 
menor da súa casa, podendo ser estancias breves ou máis prolongadas no tempo. 

Así falamos de acollementos temporais, nos que o retorno do neno ou nena 
coa súa familia prevese a curto prazo (máximo 2 anos, prorrogables). 

E cando a duración do acollemento vai ser a longo prazo, falamos de acollementos 
permanentes, máis estables debido a que se prevé difícil o retorno coa súa familia, 
aínda que seguen os vínculos con ela.

O tipo de convivencia que se estableza dá lugar ás distintas modalidades de 
acollemento en familia  allea:

Acollementos de convivencia plena, os nenos e nenas conviven coa familia durante    a 
totalidade do día.

Acollementos de fin de semana e vacacións, a convivencia cos acolledores prodúcese 
soamente nestes períodos e dáse con frecuencia para nenos e nenas que están en acollemento 
residencial.

Acollementos de día, cando o neno ou nena só pasa unha parte do día coa familia acolledora, 
que se complementa coa súa.

Acollementos de urxencia, a incorporación do neno/nena á familia acolledora realízase sen 
período previo de adaptación e por un tempo moi concreto (de 6 meses), mentres se estuda 
a opción máis estable.

O apoio técnico
Durante o acollemento familiar os equipos profesionais da Xunta de Galicia e de 
Cruz Vermella están pendentes dos nenos, nenas e adolescentes e da familia, para 
que o acollemento se desenvolva de forma adecuada.

Cando a unha familia acolledora se lle propón acoller a un bebé, un neno ou nena, 
uns irmáns ou menores con necesidades especiais, é porque como profesionais 
valorouse que son as persoas adecuadas para darlle a resposta que necesita. A 
partir de aí, planifícase a adaptación ao fogar, as visitas coa súa familia, o plan de 
traballo co neno, os seguimentos e, cando chegue o momento, a despedida.

A garda administrativa ou a tutela exércena desde a Xunta de Galicia, por 
iso en todo momento teñen que estar informados e dar autorización das cousas 
importantes (unha operación, unha viaxe ao estranxeiro, etc.). Tamén son estes 
profesionais os que fan o seguimento da evolución da familia biolóxica e os que con 
toda a información (familia biolóxica, familia acolledora, nenos e outros profesionais 
implicados) toman as decisións para finalizar un acollemento.

As familias acolledoras reciben un apoio económico que oscila entre os 280 
e os 600 euros mensuais, dependendo da idade dos nenos. Xunto a esta prestación 
básica, en ocasións e dependendo do tipo de acollemento (grupos de irmáns, nenos 
con discapacidades ou necesidades especiais, etc.) percíbense outras contías 
complementarias.

Desde Cruz Vermella as familias son acompañadas por un equipo técnico e de 
voluntariado ao longo de todo o proceso que dura o acollemento, no que reciben 
información e asesoramento de carácter psicosocial e educativo en relación ás 
necesidades do neno e daquelas que se poden xerar na contorna familiar de acollida.

Doutra banda, está a formación continua para que as persoas acolledoras 
melloren as súas capacidades educativas, de coidado parental e emocional, que se 
realiza a través da Escola de Formación para Familias Acolledoras de Cruz Vermella 
(talleres, seminarios e cursos que se realizan de outubro a xuño). Nestas actividades 
poden participar todas as persoas que forman parte da rede de acolledores en 
Galicia.

Ademais, cando un neno, nena ou adolescente xa está acollido nun fogar, realízanse 
visitas a domicilio, orientacións específicas e informes de seguimento.

Os equipos de acollemento familiar
están en:

Xefatura Territorial Servizo de Familias e Menores
Ronda da Muralla, 70 
982 294 442

LUGO

OURENSE

VIGO

Xefatura Territorial Servizo de Familias e Menores
Rúa Saénz Díez, 39 - baixo 
988 386 121

Equipo Acollemento Familiar Cruz Vermella
Rúa Teófilo Llorente, 8  
986 423 666

Xefatura Territorial Servizo de Familias e Menores
Ronda Concepción Arenal, 8 - 1º  
986 817 044

Equipo Acollemento Familiar Cruz Vermella
Rúa Díaz de la Banda, 40  
988 222 484

Equipo Acollemento Familiar Cruz Vermella
Avda. de Madrid, s/n  
982 231 613

SANTIAGO
Equipo Acollemento Familiar Cruz Vermella
Avda. de Lugo, 42  
981 586 969

Xefatura Territorial Servizo de Familias e Menores
Rúa Gregorio Hernández, 2 - 1º  
981 185 700

Equipo Acollemento Familiar Cruz Vermella
Rúa Cruz Roja Española, nº 1  
981 221 000

A CORUÑA

Equipo Acollemento Familiar Cruz Vermella
Rúa Cruz Vermella, 26  
986 852 115

PONTEVEDRA

Datos de contacto:



apúntate!
www.acollementofamiliar.gal · 900 812 880 · galicia@cruzroja.es

TEÑEN O PODER DE CAMBIAR A VIDA DE MOITOS NENOS E NENAS
AS FAMILIAS ACOLLEDORAS


